
Do vostro chêu, perchè lasciâme a-ô scûo?

Per cose n’eî parlôu duî meixi fa?

V’aspetâvi da mi quarche refûo?

Quarche brutto desgaibo?.. Eppù chi sa!

Oh! se savesci che affezion v’ho avûo,

E cose son vegnûa da un tempo in çà!

Oh! quanto se tornasci chì a-ô momento,

Sæscimo mi feliçe e voî contento!...

Ma inviti coscì cai, coscì patetici

Da-ô sciato ëan interrotti di equipaggi,

Che pe eccessivo giubilo frenetici

Crïavan tæra do giorno a-i primmi raggi:

Comme scrolloîn de poæ o padroîn bisbetici,

Adesciavan Ferrante quelli sbraggi,

E co-a mente sciatâ, confusa, inçerta

O sata ô rancio e ô monta sciù in coverta.

Allôa vedendo tutti pin de gioia

E fissi a contemplâ cappi e mainæ

Quell’isuoto composto da Maboia

Ammuggiæ ä prôa e in scï pennoin montæ,

E ô so sêunno tornandoghe in memoia,

O restava colpio dä novitæ

Lì dûo comme uña statua; ma a so testa

A l'ëa un campo sciatôu da uña tempesta.

Comme crovindo e descrovindo ô sô

Cöran pe-ô çê de nuvie ampii balloîn

Scorrii da-ô sciöco, quando ô l’è in furô;

O comme fêugge, pûa, æña e steccoîn

Cian per l'aia scorrindose fra lô

Sciatæ da-i venti, quando fan remoîn;

Rapide, discordanti e turbolente

Coscì ghe passan mille idee pe-a mente.

